
567 hitz
Eusko Jaurlaritzaren lan ildoak 

Camposek legealdi honetan jarri nahi du abian euskal curriculuma 
«Hausnarketa egingo dugu hizkuntz ereduez, eta, gero, behar izanez gero, sistema aldatuko dugu», esan du Legebiltzarrean Jaurlaritzako Hezkuntza, Unibertsitate eta Ikerketa sailburuak 


LUIS KARLOS GARCIA - GASTEIZ Eusko Jaurlaritzako Hezkuntza, Unibertsitate eta Ikerketa sailburu Tontxu Camposek legealdi honetarako dauzkan egitasmo nagusien berri eman zuen atzo Eusko Legebiltzarreko batzordean. EAko sailburuak hezkuntzarekin zerikusia duten alor askori buruzko «hausnarketa» egitera gonbidatu zituen talde parlamentarioak. Esate baterako, Camposen ustez premiazkoa da eragile guztien arteko gogoeta egitea Euskal Hezkuntza Sistemaren Legeari heldu baino lehen, adostasunez onartu ahal izan dadin. Oposizioko bozeramaileek, berriz, «zehaztapenik ez egitea» leporatu zioten. Hona hemen sailburuak jorratutako esparrurik garrantzitsuenak: 

-EUSKAL CURRICULUMA: Curriculum propioa egiteko ekimena aipatu zuen agerraldian, baina, gero, EHAK-k noiz jarriko duen abian zehazteko eskatu zion. Camposek erantzun zuen dagoeneko eginda dagoela materiala, eta, behin Sailak aztertu ondoren, hezkuntza komunitatearen esku jarriko duela. Alabaina, Jaurlaritzak zuhur jokatu nahi du prozedura dela medio, desadostasunak egongo direla jakitun: «Legealdia amaitu aurretik abian jarri nahiko nuke, baina curriculum ofiziala martxan jartzeko adostasun zabala lortu behar da». 

-HIZKUNTZ EREDUAK: «Hausnarketa egingo dugu hizkuntz ereduei buruz, eta, gero, behar izanez gero, sistema aldatuko dugu», esan zuen sailburuak hizkuntz normalizazioaren gaineko atalean. Gero, PPren galderak entzunda, ereduak «gazteak hezitzeko tresnak» baino ez direla azpimarratu zuen. Irakaskuntza sistema ez diren beste esparru batzuek ere ikasleek hizkuntz bat edo bestea erabil dezaten eragiten dutela aipatu zuen, eta, ildo horretan, «ama hizkuntzan eta ez hainbeste hezitakoan hitz egiteko joera berezkoa» izaten dutela gaineratu zuen. Nolanahi ere, kontseilaria ikastetxe bakoitzak baldintzen arabera zer-nola jokatu hautatzearen aldeko da, «ahal den neurrian behintzat». Aralarreko Aintzane Ezenarrok hizkuntz ereduen aldaketa «behingoz zehazteko» eskatu zion.

 -0-3 ZIKLOA: Urte bakoitzean gutxienez mila toki berri sortzeko hitza eman zuen. PSE-EEko Isabel Celaak zalantzan jarri zuen Eusko Jaurlaritzaren ahalmena horrelako eskaintza bakarrik egiteko, udalen laguntzarik gabe. Camposek, berriz, 0 eta 3 urte bitarteko umeen zikloa eskola publikoarekin lotzeko esfortzua egingo duela ziurtatu zuen EHAK-ko Ane Auzmendik alor horretan «hainbat hutsune» daudela ohartarazi ondoren. 

-SISTEMAREN EGONKORTASUNA: Unibertsitateaz kanpoko zentro publikoetako langileek «ahalik eta egonkortasun gehien» izatea helburu duela onartu zuen, eta «ahaleginik handienak» egingo dituela agindu. Hala eta guztiz ere, zintzotasunez hitz egin zuen: «Ez gaitezen engaina, aurreko sailburuek ere egonkortasunik eza saihestu nahi zuten eta». 

-BERTENDONAN ITXITAKOAK: Hizkuntz eskakizuna ez betetzeagatik egonkortasuna galdu duten irakasleen auzian orain arteko ildoari eusteko asmoa agertu zuen, PSE-EEk eta PPk galdera egin zienean. Lehenengo eta behin, auziak hezkuntza sistema ibili dabilela frogatu duela aipatu zuen. Itxialdikoen %97 lanean edo euskalduntzeko ikastaroetan daudela zehaztu zuen. 

-IKAS-LIBURUAK: Ikasleek erabiltzen dituzten ikas-liburuen doakotasunaren aldarriari dagokionez, zentroek beraiek liburuak kudeatzearen aldeko deia berretsi zuen.

-EHU-REN FINANTZAKETA: «Finantzaketa bermatuko da», aipatu zuen hasierako hitzaldian. Horregatik, galdera zehatzak egin zizkioten gero oposizioko taldeek Euskal Herriko Unibertsitateari (EHU) bideratuko dion diru-kopuruaz; sailburuak, ordea, ez zuen xehetasun askorik eman. «Nahikoa eta egonkorra izango da», adierazi zuen. Dagoeneko EHUko arduradunekin hartueman batzuk izan dituela esan zuen, baina diskrezioari eutsi zion. Beste alde batetik, Unibertsitateetako errektoreekin ere elkarrizketatu da Ebaluatzeko Agentzia gidatzeko pertsona adosteko. 

-EHU-REN TITULAZIOA: Camposek Espainiako Hezkuntza ministroari jakinarazi dio titulazio propioen bilduma egin nahi duela. Bestalde, Euskal Autonomia Erkidegoan Urrutiko Hezkuntzarako Unibertsitatea abian jartzeko ideia aztertuko duela ziurtatu zuen.

-ETA-KO IKASLEAK EHU-N: Tontxu Camposek uste du «bazterketa nabaria» egin dela EHUn ikasi nahi duten ETAko kideen kasuetan. Hitz horiekin erantzun zien PPren kritikei. «Ez dut ulertzen zergatik ezin duten ikasi gure unibertsitatean euskaraz ikasi nahi duten pertsona batzuek». 

